Meddwl am Marc


Marc Pennod 14 adnodau 43-51 

Arestio Iesu

Mae  ́na rywbeth tywyll, sinistr am y ffordd gafodd Iesu ei arestio.  Dyma benllanw casineb y prif offeiriaid, arbenigwyr y Gyfraith a’r arweinwyr Iddewig eraill.  Cawson nhw ddigon o gyfle i ddal Iesu tra’i fod yn dysgu yn y Deml ond dewison nhw ei ddal fel hyn.  Yma hefyd mae penllanw gwaith Duw wrth iddo baratoi’r ffordd i Iesu fynd i’r groes. Felly pwy sydd yn rheoli go iawn?

Beth oedd bwriad Jwdas wrth fradychu Iesu? Cytunodd Jwdas gyda’r awdurdodau o flaen llaw i arestio Iesu

“a’i gadw yn y ddalfa”(adn 44)

ond nid dyna ddigwyddodd.  Pwy oedd yn annog Jwdas i ddal Iesu?  Pa elw oedd e i’r prif offeiriaid a’r awdurdodau eraill i ddanfon Jwdas i wneud eu gwaith nhw drostyn nhw?  Daeth Jwdas yn byped yn hanes arestio Iesu heb feddwl beth oedd canlyniad yr hyn a wnaeth.

Cwestiwn: Ydyn ni bob amser yn ystyried yr hyn fyddwn ni’n wneud, ac ystyried fod canlyniadau i’r hyn wnawn ni?

Arwydd o gariad oedd cusan.  Roedd rhywbeth erchyll o dywyll yng nghusan Jwdas, gan iddo fod cymaint yng nghwmni Iesu ac iddo gael ei alw’n ddisgybl iddo. Mae’n beth ofnadwy troi cefn ar Iesu wedi i ni ddweud ein bod ni’n ddisgyblion iddo.

Pam oedd yn rhaid i’r dorf geisio dal Iesu gyda chleddyfau a phastynau? Oedden nhw’n ceisio dweud mai arweinydd gwleidyddol oedd e ac mai’r unig ffordd i’w ddal oedd gyda phastynau ag arfau?  Beth mae Iesu’n ddweud?

“rhaid i bethau ddigwydd fel mae’r _____  _______ yn dweud”(adn 49)

Darllenwch Marc14 :21 , Marc 14 :27, i weld Iesu’n dweud yr un peth.

Cwestiwn: Ydyn ni’n sylweddoli fod Iesu’n gallu gweld y cyfan oedd yn mynd i ddigwydd, ac yn barod i wrando ar Dduw trwy bopeth? Ydy Sechareia 13:7 yn esbonio rhywfaint o’r hyn ddigwyddodd yma?

Beth am y bobl eraill yn y stori?

· Pedr yn torri clust gwas yr archoffeiriad ac yn credu mai trwy ymladd y byddai’n ennill y dydd (Ioan18:10)

· y dyn ifanc a adawodd ei wisg ar ôl fel na allai gael ei ddal (adn 51)

·  y disgyblion eraill a adawodd Iesu a dianc am eu bywydau (adn 50)

Sut fydden ni wedi ymddwyn mewn sefyllfa debyg? Duw yn unig sy’n gwybod hynny a diolch ei fod yn gwybod hynny cyn iddo ddigwydd.

Gweddi: Arglwydd rwyt ti’n achosi i bawb ymateb tuag atat mewn ffordd wahanol. Helpa ni i sefyll gyda thi ac i beidio ymddiried yn ein nerth ein hunain. Gofynnwn hyn yn dy enw’n unig. Amen

